
Vishvamitraproktam Skanda Ashtottarashata Nama Stotram

વિશ્વામિત્રપ્રોક્તં સ્કન્દાષ્ટોત્તરશતનામસ્તોત્રમ્

વિશ્વામિત્રસ્તુ ભગવાન્કુમારં શરણં ગતઃ ।
સ્તવં દિવ્યં સમ્પ્રચક્રે મહાસેનસ્ય ચાપિ સઃ॥ ૧૨૩॥
અષ્ટોત્તરશતં નામ્નાં શ્રૃણુ ત્વં તાનિ ફાલ્ગુન ।
જપેન યેષાં પાપાનિ યાન્તિ જ્ઞાનમવાપ્નુયાત્॥ ૧૨૪॥
ૐ ત્વં બ્રહ્મવાદી ત્વં બ્રહ્મા બ્રાહ્મણવત્સલઃ ।
બ્રહ્મણ્યો બ્રહ્મદેવશ્ચ બ્રહ્મદો બ્રહ્મસઙ્ગ્રહઃ ॥ ૧૨૫॥
ત્વં પરં પરમં તેજો મઙ્ગલાનાં  ચ મઙ્ગલમ્  ।
અપ્રમેયગુણશ્ચૈવ મન્ત્રાણાં મન્ત્રગો ભવાન્॥ ૧૨૬॥
ત્વં સાવિત્રીમયો દેવ સર્વત્રૈવાપરાજિતઃ ।
મન્ત્ર શર્વાત્મકો દેવઃ ષડક્ષરવતાં વરઃ॥ ૧૨૭॥
માલી મૌલી પતાકી ચ જટી મુણ્ડી શિખણ્ડ્યપિ ।
કુણ્ડલી લાઙ્ગલી  બાલઃ કુમારઃ પ્રવરો વરઃ॥ ૧૨૮॥
ગવામ્પુત્રઃ સુરારિઘ્નઃ સમ્ભવો ભવભાવનઃ ।
પિનાકી શત્રુહા શ્વેતો ગૂઢઃ સ્કન્દઃ કરાગ્રણીઃ॥ ૧૨૯॥
દ્વાદશો ભૂર્ભુવો ભાવી ભુવઃ પુત્રો નમસ્કૃતઃ ।
નાગરાજઃ સુધર્માત્મા નાકપૃષ્ઠઃ સનાતનઃ॥ ૧૩૦॥
ત્વં ભર્તા સર્વભૂતાત્મા ત્વં ત્રાતા ત્વં સુખાવહઃ ।
શરદક્ષઃ શિખી જેતા ષડ્વક્ત્રો ભયનાશનઃ॥ ૧૩૧॥
હેમગર્ભો મહાગર્ભો જયશ્ચ વિજયેશ્વરઃ ।
ત્વં કર્તા ત્વં વિધાતા ચ નિત્યો નિત્યારિમર્દનઃ॥ ૧૩૨॥
મહાસેનો મહાતેજ વીરસેનશ્ચ ભૂપતિઃ ।
સિદ્ધાસનઃ સુરાધ્યક્ષો ભીમસેનો નિરામયઃ॥ ૧૩૩॥

શૌરિર્યદુર્મહાતેજા વીર્યવાન્સત્યવિક્રમઃ ।
તેજોગર્ભોઽસુરરિપુઃ સુરમૂર્તિઃ   સુરોર્જ્જિતઃ॥ ૧૩૪॥
કૃતજ્ઞો વરદઃ સત્યઃ શરણ્યઃ સાધુવત્સલઃ ।
સુવ્રતઃ સૂર્યસઙ્કાશો વહ્નિગર્ભઃ કણો ભુવઃ॥ ૧૩૫॥
પિપ્પલી શીઘ્રગો રૌદ્રી ગાઙ્ગેયો  રિપુદારણઃ ।
કાર્ત્તિકેયઃ   પ્રભુઃ ક્ષન્તા નીલદંષ્ટ્રો  મહામનાઃ॥ ૧૩૬॥
નિગ્રહો નિગ્રહાણાં ચ નેતા ત્વં સુરનન્દનઃ ।
પ્રગ્રહઃ પરમાનન્દઃ ક્રોધઘ્નસ્તાર ઉચ્છ્રિતઃ ॥ ૧૩૭॥
કુક્કુટી બહુલી દિવ્યઃ કામદો ભૂરિવર્ધનઃ ।
અમોઘોઽમૃતદો હ્યગ્નિઃ શત્રુઘ્નઃ સર્વમોદનઃ॥ ૧૩૮॥
અવ્યયો હ્યમરઃ શ્રીમાનુન્નતો હ્યગ્નિસમ્ભવઃ ।
પિશાચરાજઃ સૂર્યાભઃ શિવાત્મા શિવનન્દનઃ॥ ૧૩૯॥
અપારપારો દુર્જ્ઞેયઃ સર્વભૂતહિતે રતઃ ।
અગ્રાહ્યઃ કારણં કર્તા પરમેષ્ઠી પરં પદમ્॥ ૧૪૦॥
અચિન્ત્યઃ સર્વભૂતાત્મા સર્વાત્મા ત્વં સનાતનઃ ।
એવં સ સર્વભૂતાનાં સંસ્તુતઃ પરમેશ્વરઃ॥ ૧૪૧॥
નામ્નામષ્ટશતેનાયં વિશ્વામિત્રમહર્ષિણા   ।
પ્રસન્નમૂર્તિરાહેદં   મુનીન્દ્રં વ્રિયતામિતિ॥ ૧૪૨॥
મમ ત્વયા દ્વિજશ્રેષ્ઠ સ્તુતિરેષા નિરૂપિતા ।
ભવિષ્યતિ મનોઽભીષ્ટપ્રાપ્તયે પ્રાણિનાં ભુવિ॥ ૧૪૩॥
વિવર્ધતે કુલે લક્ષ્મીસ્તસ્ય યઃ પ્રપઠેદિમમ્ ।
ન રાક્ષસાઃ પિશાચા વા ન ભૂતાનિ ન ચાપદઃ॥ ૧૪૪॥
વિઘ્નકારીણિ તદ્ગેહે યત્રૈવ સંસ્તુવન્તિ મામ્ ।
દુઃસ્વપ્નં ચ ન પશ્યેત્સ બદ્ધો મુચ્યતે બન્ધનાત્॥ ૧૪૫॥
સ્તવસ્યાસ્ય પ્રભાવેણ દિવ્યભાવઃ પુમાન્ભવેત્॥
ઇતિ શ્રીસ્કન્દપુરાણે માહેશ્વરખણ્ડે, કૌમારિકાખણ્ડે,
એકોનત્રિંશાધ્યાયાન્તર્ગતં   વિશ્મિત્રપ્રોક્તં સ્કન્દાષ્ટોત્તર-
શતનામસ્તોત્રં સમાપ્તમ્ ।

સ્કન્દપુરાણ । માહેશ્વરખણ્ડ । કૌમારિકાખણ્ડ । અધ્યાય ૨૯/૧૨૩-૧૪૫॥

